
MAAGIZO KWA WATAHINIWA
• Andika jina lako, shule na nambari ya mtihani kisha utie sahihi katika 	
nafasi ulizoachiwa hapo juu.
• Jibu maswali manne pekee.
• Swali la kwanza ni la lazima.
•Maswali hayo mengine matatu yachaguliwe kutoka sehemu nne zilizobaki
  yaani Tamthilia,Riwaya,Ushairi na Hadithi Fupi.                                 
• Usijibu maswali mawili kutoka sehemu moja
• Majibu yote lazima yaandikwe kwa lugha ya Kiswahili pekee

SEHEMU YA A:FASIHI SIMULIZI                    				        (ALAMA 20)
SWALI LA LAZIMA
1.Soma utungo ufuatao kisha ujibu maswali yafuatayo;
EWE WANGU.
Wewe ndie nyota yangu
Usiku wanimulikia.
Uniachi peke yangu
Ukiniacha ninalia.  
Nikabaki peke yangu   
Nakupenda ewe wangu
Kwengine siwezi kwenda

Wewe ndie mwezi wangu
Usiku kucha waniangazia
Ewe ndie taa yangu
 Mwanga wanimulikia 
Wewe ndie nuru yangu
Wewe ndio langu pazia. 
Nakupenda ewe wangu
Kwengine siwezi kwenda.   
Maswali
a.Tambua aina ya wimbo uliosoma. 				                                       (alama 1)
b.Jadili umuhimu wa utungo huu katika jamii.		        		               (alama 3)
[bookmark: _GoBack]c.Umepewa nafasi ya kuwasilisha kipera hiki mbele ya hadhira teule.Eleza sifa  tano utakazotumia kufanikisha uwasilishaji wako. 					  		 (alama 5)
d.Unanuia kufanya utafiti kuhusu wimbo uliosoma;                                            
(i)  Eleza hatua tatu utakazofuata katika utafiti wa utungo huu.                                  (alama 3)
 (ii) Unanuia kutumia mbinu ya kushiriki kutafitia wimbo huu.Kwa kufafanua hoja nne eleza udhaifu wa kutumia njia hii.							              	 (alama 4)                                                                                                                   
e. Eleza sifa nne zitakazopotea wimbo huu ukiandikwa badala ya kuimbwa.	   (alama4)
SEHEMU YA B:TAMTHILIA
BEMBEA YA MAISHA (TIMOTHY M. AREGE)
Jibu swali la 2 au 3
2.Hiyo ndiyo ajabu!Kizazi hiki hakitaki kufanya kazi.Kinataka kuja kazini kwa sababu ya mshahara tuu.Wachapa kazi hodari ni njozi iliyopotea.Nilipokuwa na afya yangu tulishirikiana kutafuta riziki ya kuwalea hao watoto wetu.Kweli,japo mara nyingi haikuwa rahisi tulijitolea hadi tukashinda.Leo hali ni tofauti na bila yeye na moyo wake rahimu wa kusaidia,sijui wenzake wangekuwaje.Wasichana wengi wakiolewa huwasahau ndugu zao.Hutupa jogoo na mti wake.Sisi tuna bahati ya mtende mtoto kutusikiliza na kutupiga jeki.
MASWALI.
a) Changanua mbinu tano za uandishi katika dondoo lililo juu ya swali hili.	(alama 5)		      
b)Tambua na utolee mifano masuala/maudhui yanayojitokeza katika dondoo  lililo juu ya swali (a)												(alama 4)
c) Tambua toni  katika kauli iliyopigiwa mstari.					 (alama 2)
d) Jadili jinsi suala la nafasi ya mwanamke linavyoshughulikiwa kwa kutoa mifano tisa  kutoka tamthilia ya Bembea ya Maisha.							 		(alama 9)
					          AU
3.“Mwenyewe  huyo analipia kila kitu.Ninakwambia kila kitu!Mtu huyo atakosaje kuwa zawadi kwako?”
a) Eleza muktadha wa dondoo hili.							 (alama 4)
b) Bainisha toni katika dondoo hili.							 (alama 2)
c) Tambua  vipengele viwili  vya kimtindo vinavyobainika katika dondoo hili.	 (alama 2)
d) Fafanua umuhimu wa msemaji katika kujenga tamthlia ya Bembea ya Maisha    (alama 4)
e) Jadili jinsi suala la uwajibikaji linavyoshughulikiwa katika tamthilia ya Bembea ya Maisha.											             	(alama 8)
SEHEMU YA C: RIWAYA
NGUU ZA JADI:CLARA MOMANYI
Jibu swali la 4 au 5
[bookmark: _Hlk202868961]4. Uchumi wa nchi umewatia wengi taflisi. Viongozi wamevimba kichwa. Ninayosoma yote haya katika mitandao ya mawasiliano nikiwa huko ughaibuni.Wamewaacha watu kutumbukia mashimoni na washikilia kukutu kwamba wasalie humo”.“Wamehiari kuwafukarisha ili wazidi kuwatawala. Dunia ya walalaheri hii.Chuma chao ki motoni. Tusubiri tu. Wengine watapigwa na bumbuazi wasalie kuokota taka mitaani.” Aliongeza “Wapi! Wengi wao wataabiri vyombo wakimbilie ughaibuni.Watuachie sisi gofu la nchi tusalie kuchinjana tu,” alitamka Lombo kwa huzuni. Kisha alimtazama Mashauri kwa muda na Kusema, “Tell me the truth, do you think babangu atashinda?”
a) Tambua mbinu zozote nane za kimtindo katika dondoo hili.	                          (alama 8) 
b) Jadili changamoto inayopitia jamii ya Matuo kutokana na uongozi mbaya wa Mtemi Lesulia na vibaraka wenzake kwa kurejelea riwaya Nguu za Jadi.				  	(alama 12)
						AU							    
5.“Vuta fikira…Jihadhari usimkubatie simba ukidhani amelala.Au anakutafutia mke mwingine?”
a) Eleza muktadha wa dondoo hili.							  (alama 4)
b) Tambua mbinu mbili za lugha zinazojitokeza katika dondoo.			  (alama 2) 
b) Fafanua umuhimu wa mnenaji katika kuendeleza ploti ya riwaya hii.	     	  (alama 4)
c) “Maisha ya mnenaji yalijaa machungu  na mateso.”Jadili mbinu alizotumia kukabiliana na hali hii.									             	  	(alama 10)



SEHEMU YA D:USHAIRI
Jibu swali la 6 au 7
6. Soma shairi hili kisha ujibu maswali yanayofuata
1. Nakumbuka kwa dhiki Mto Monyara
Tuliochelea kukaribia kingo zake
Tukatulia kwanza; ukakamavu kujihamia
Kwa kunyenyekea  wingi wa yake maji
Yaliyojiendea utadhani yamesimama

2.Ni katika mto huu
Ambapo samaki wakubwa tulivua
Maguo kuyatakasa japo kwa kunyemelea
Na walevi stadi wakachelea kuuvuka
Ulipofura na kupita kwa kiburi
Kwa kushiba maji yake
Yaliyofanya mawimbi madogo.

3.Ni hapa ambapo marehemu nyanya
Mkono alinishika na njia kuniongoza
Juu ya ulalalo wa miti
Vikapu vyetu hewani vikielea;
Mimi nikishika changu kwa mkono mmoja
Naye akikiachilia chake kujishikisha kichwani
Masafa baina yetu na mtambo
Uliokwenda kwa maji
Tuliyapunguza kwa kila hatua tulopiga.

4.Ni katika mto huu ambapo 
Samaki tuliowavua tuliwapasua na kuwasafisha
Na hivyo kuuficha umaskini wetu
Ulotuzuia kununua mnofu wa bucha
Ni hapa ambapo wanawake walifika
Mawe ya kusagia kupata
Ni katika mto huu ambapo
Waumini walifika kutakaswa kwa ubatizo
Baada ya ulevi, uzinzi na kufuru nyinginezo.

5.Ni hapa ambapo ilisimuliwa kuwa
Hata wachawi walifika kufanya vitimbi vyao
Baada ya utawala wa jua kumezwa na nguvu za giza
Sasa Monyara nilioijua haipo tena
Zimebaki kingo zilizokaukiana
Kama uso wa mrembo aliyekosa mafuta
Siku ayami.

6.Mto huu ambapo pembeni mwake
Watoto walipashwa tohara
Maji yake yakishangilia, umekonda
Na mbavu zake nje kutoa
Na sasa vitoto vikembe vinazikanyaga
Vikijiendea zao kusaga mahindi
Juu mlimani
Katika mtambo wa Kizungu
Usioisha kulalamika
Nao wanawake hawaji tena
Kutafuta mawe ya kusagia wimbi
Imebaki njia ya walevi warejeao nyumbani
Nayo miti iliyosimama wima ukingoni
Iliisha kuanguka kwa kuleweshwa na pumzi za walevi
Wasioisha kupita hapa.
MASWALI
1. Tambua aina ya shairi hili.				                         	 (alama 1)
      (b) Mto Monyara una umuhimu upi  kwa wanakijiji kwa mujibu wa shairi?.      (alama 3)
      (c)Toa mifano ya mishata inavyojitokeza shairini.			 	 (alama 2)
(d)Kwa mifano tambua aina mbili za taswira zinazojitokeza katika shairi hili. 	 (alama 2)
(e) Fafanua mbinu tatu za lugha katika shairi hili.		                         (alama 3)
 (f) Jadili mbinu tatu ambazo mshairi ametumia kutosheleza mahitaji ya kiarudhi  katika shairi hili. 									 			 (alama 3)
(g) Andika ubeti wa pili katika lugha kawaida. 		           			 (alama 4)
(h) Tambua  toni ya shairi hili.				                      		 (alama 2)
					AU



7. Soma shairi hili kisha ujibu maswali yanayofuata
Binadamu hatosheki, ni kiumbe chenye zani, kweli mja hapendeki
Kwa kweli haaminiki, hila ameficha ndani, la wazi ni unafiki
Ukweliwe haafiki, njama zake zi moyoni, usimwone ni rafiki
Mtu kuwa na tamaa, akitaka kiso chake, ni hatari kama nyoka

Wengine watakuuwa, wakiona una pesa ,hata zikiwa kidogo
Hizi kwao ni maua, hupupiwa zikatesa, wakazifuata nyago
Hadi kwenye wako ua, pasipo hata kupesa, wala kukupa kisogo
Mtu kuwa na tamaa, akitaka kiso chake, ni hatari kama nyoka

Pindi kinunua kitu, hafurahi shaitani, bali tajawa chukizo
Mtu kiwa mtukutu, tanuna mtimani, kwalo lako tekelezo
Tamko lake “subutu!”, kuondoa tumaini, na kukuulia wazo
Mtu kuwa na tamaa, akitaka kiso chake, ni hatari kama nyoka

Aliye na taraghani, taabu kuishi naye, kazi yake kujidai
Takusema faraghani, asosema kiwa naye, kupendeza maadui
Hana faida nyumbani, ni mtu akuchimbaye, mradi usitumai
Mtu kuwa na tamaa, akitaka kiso chake, ni hatari kama nyoka

Kwa hakika ni balaa, kumkirimu mchawi, aliyejaa uchoyo
Bahati ina hadaa, kukupa alo sadawi, aibatili rohoyo
Mipangoyo kwake jaa, na nia ya ustawi, huwiza kuvunja kaniyo
Mtu kuwa na tamaa, akitaka kiso chake, ni hatari kama nyoka

Ninacho changu kilio, ninalia sanasana, kinyesi nimetupiwa
Ningetoa azimio, lakini uwezo sina, kwa mazito kuambiwa
Ama nitimue mbio, fuadini ninanena, akilini nazuiwa
 Mtu kuwa na tamaa, akitaka kiso chake, ni hatari kama nyoka.

MASWALI
      a) Lipe shairi hili anwani  mwafaka.						(alama 1)
      b) Eleza ujumbe unaojitokeza katika shairi hili.					(alama 2)
b) Fafanua bahari zozote tatu za ushairi zinazobainika katika shairi hili.	(alama 3)
c) Tambua mbinu zozote mbili za uandishi zilizotumika katika shairi hili.	(alama 2)
d) Tambua aina mbili za urudiaji zilizotumika katika shairi.			(alama 2)
e) Eleza muundo wa shairi hili.							(alama 4)
       f) Taja kwa kutolea mifano namna mshairi amefanikia kutumia uhuru wake wakishairi.											            	(alama 2)
       g) Andika ubeti wa nne katika lugha nathari.					(alama 4)
                  
SEHEMU E: HADITHI FUPI
D.W Lutomia na P. Muthama (Wah): Mapambazuko ya Machweo na Hadithi Nyingine

8. R.Wangari: Fadhila za punda 
 a) Jadili ufaafu wa anwani ‘Fadhila za Punda’ kwa kurejelea mifano mwafaka kutoka hadithi husika.                             												(alama 10)
b) Matamanio ya mwanamke kujitawala na kujiendeleza kimaisha yamekumbwa na vizingiti na vikwazo vingi sana.Jadili ukweli wa kauli hii ukirejelea hadithi ya Sabina. 																		 (alama 10)         

 




HUU NDIO UKURASA WA MWISHO ULIOPIGWA CHAPA
Ukurasa  8 wa  8

